
						Oddi ar Wicidestun

					

					


					
					
					Gwirwyd y dudalen hon


A'i blant pan ddechreusant gynt ymlwybraeth,

Gosododd hwy redeg gyrfa naturiaeth,

Rhoes bawb yr un bellder oddiwrth y ne',

A'u hwynebau i 'le anobaith.



Dyna lle'u gadawodd i gyd-ymdrabaeddu,

A'r llaid ar eu dillad a'r lle wedi ei d'wyllu,

I sathru traed eu gilydd yn y byd,

Yn filoedd wrth gyd drafaelu.



Ni cherdda'r cybydd mo lwybr oferwr,

Na rhegwr gwaetha mo lwybr rhagrithiwr,

A'r cwbl yn rhedeg yn bur rhwydd,

Rhwyg-afiwydd o'r un gyflwr.



A dyma fel yr aeth y ffordd mor llydan,

Fod pawb mor hynod am ei lwybr ei hunan,

A phob un a'i drachwant gydag e',

A'i bleserau a blys arian.



Yn awr mae dysgawdwyr llawn eu dysgleidiau,

Gan dewder a bloneg yn dadwrdd o'u blaenau;

"Ffordd uffern yw hon, dim pellach dowch,

Gochelwch, trowch yn eich olau."



Ac mae ffyrdd y rhain i'r nef cyn groesed,

Fel un ar i fyny, a'r llall ar i waered;

Yn ddigon er moedro menydd dyn gwan,

Heb wybod pa fan i fyned.



Meddai'r Papistiaid, "Cymʻrwch Pedr apostol,

Addefwch a thelwch, chwi fyddwch etholol,

Chwi gewch fynd i'r nef ar haner gair,

Heb fyn'd ddim pellach na Mair i morol."



Meddai'r Methodistiaid, "Ewch hyd y ffordd dosta

Ni feddwch dda'ch hunain, addefwch eich ana;

Ac os na'th etholwyd, 'dewch chwi byth i'r ne',

Ac uffern fydd eich lle, cewch goffa."

